
   Çук, тĕлĕк мар, чăнах ку, тĕрĕс.

Каллех-каллех куç умĕнче

Эп савнă хĕр тĕрленĕ тĕрĕ

Романтика — кăвак тĕнче...



Хум хăвалать хума. Ăçта-ши

Вĕсем васкаççĕ çав тери?

Вĕсен, чăнах, тен, тус-юлташĕ —

Чи аякри çыран хĕрри...



Мăнаçлă, харсăр тинĕс лăпкă

Пулать сайра-хутра кăна.

Куратăн-и? Шап-шурă кăпăк

Витет гранитлă çырана...



Ракетă евĕр иртрĕ вăхăт,

Кун хыççăн кун, çул хыççăн çул,

Малтанхи хут шăраннă сăвă,

Пĕрремĕш ăшă калаçу...



Пулмарĕ пурнăç çулĕ тикĕс,

Тăп-такăр çул эп шыраман.

Шавла-шавла, хăватлă тинĕс!

Карап — халь килĕм-çуртăм ман...



Хум чуптăвать хума. Ăçта-ши

Каллех тĕл пулĕç çак хумсем?..

Тĕрлет çĕн тĕрĕ хĕр-ăстаçă,

Çиппи — ман чĕремри хĕлхем.

  